
Vátryggingafélagið X v/ ábyrgðarliðs fjölskyldutryggingar.

Ágreiningur um bótaskyldu er stúlka ýtti við annarri stúlku niður stiga.

Gögn.
1. Málskot, móttekið 29.8.2006, ásamt fylgigögnum.
2. Bréf X, dags. 7.9.2006, ásamt fylgigögnum.

Málsatvik.
Í janúar 1999 var M, 14 ára að aldri, ásamt tveimur öðrum stúlkum, A, 13 ára gamalli, og B, 13
ára gamalli, að safna tómum gosumbúðum til að afla fjár fyrir keppnisferð með tilteknu
íþróttafélagi. Voru þær staddar í þessu skyni í stigagangi að húss og ætlaði A að fá umbúðir hjá
konu sem hún þekkti. Hún vildi ekki að M og B stæðu við hlið hennar á stigapallinum. M neitaði
hins vegar að fara af pallinum. A líkaði þetta illa og mun hafa gengið að M og ýtt henni niður
stigann.

A kvaðst ekki hafa viljað hafa M nálægt sér og beðið hana að standa ekki svona nærri sér. Hafi
hún ýtt við M og ekki mjög fast, en hún hafi fallið niður stigann. Hún hafi ekki ætlað að meiða M
og haldið að hún hafi ekki meiðst við fallið niður stigann.

Við fallið hlaut M m.a. brot á vinstri handlegg og vinstri fæti. Hefur hún krafist bóta úr
ábyrgðartryggingarlið fjölskyldutryggingar sem foreldrar A hafa keypt hjá X.

Álit.
Ætla verður samkvæmt gögnum málsins að A hafi verið vátryggð samkvæmt vátryggingu þeirri
sem hér er til athugunar. Samkvæmt 4. gr. skilmála þeirra, sem um vátrygginguna giltu er atvikið
gerðist, eru undanskilin þau tjón sem vátryggingartaki eða vátryggðu valda af ásettu ráði eða af
stórkostlegu gáleysi. Upplýst er af gögnum málsins að A ýtti við M með þeim afleiðingum að hún
féll niður stigann. Ekki hefur verið sýnt fram á að A hafi ýtt við M með þeim ásetningi að hún
yrði fyrir meiðslum. Þrátt fyrir ungan aldur átti A engu að síður að gera sér ljósa grein fyrir því
að M gæti orðið fyrir verulegum meiðslum við það að ýta henni niður stigann. Verður ekki hjá
því komist að virða þessa háttsemi A til stórkostlegs gáleysis. Af því leiðir, með vísan til
fyrrgreinds skilmálaákvæðis, að A nýtur ekki verndar af ábyrgðartryggingunni. Líkamstjón M
verður því ekki bætt úr ábyrgðartryggingunni.

Niðurstaða.
Líkamstjón M bætist ekki.

Reykjavík, 26. september 2006.

Rúnar Guðmundsson hdl.

Valgeir Pálsson hrl. Jón Magnússon hrl.


